
A
n Alfaya volveu acadar 
outro recoñecemento á 
súa carreira literaria con 
Illa soidade, ao merecer a 

segunda edición do Premio de Li-
teratura Xuvenil Fundación Caixa 
Galicia con esta novela que afon-
da nas relacións de Lucía, unha 
adolescente de dezaseis anos, cun 
grupo de vagabundos que adoita 
acollerse na praza onde esta vive. 
A íntima descuberta desa realidade 
nas marxes, a través da curiosida-
de e da palabra, reportaralle á pro-
tagonista un profundo crecemento 
interior e unha nova mirada sobre 
o cotián, alén da certeza de que a 
existencia componse, sobre todo, 
das diferentes caras de gris.

O texto acerta ao tratar, cunha 
poeticidade precisa e mesmo un 
tanto extrema, a cuestión adoi-
to evitada da intolerancia, incidin-
do en que esa barreira de xeo que 
semella erguerse entre as persoas 
máis desfavorecidas economica-
mente e o resto da sociedade só é 
unha outra miraxe da vida, pois en-
tre todos e todas existen as frontei-
ras persoais, porque cada un habita 
a súa particular illa Soidade.

A ficción xérase a partir dal-
gúns lugares comúns dentro da 
escrita de Alfaya: a voz narrativa 
en primeira persoa dunha moza, 
que alterna coas páxinas do dia-
rio dunha esmoleira –a escoita de 
persoas con problemas é un sau-
dábel acto de apertura ao mundo 
ao que xa está acostumado o lec-
torado desta autora–, a evidencia 
de que o mal existe ben preto de 
nós, a mostra literaria dos claros-

curos vitais –especialmente cando 
estes son consecuencia da perda 
dos propios soños– e a presenza 
da violencia eríxense case en tópi-
cos na poética da escritora vigue-
sa. Nesta mesma liña, algúns per-
sonaxes do texto, especialmente 
Soa –a vagabunda con quen máis 
contacto terá Lucía– e Jean Clau-

de –encarnación da liberdade–, así 
como tamén Zacarías –personifi-
cación do mal–, conteñen todo o 
simbolismo co que Alfaya gusta 
de adobiar as súas narracións; non 
obstante, nesta ocasión os roles 
de cada un dos caracteres está de-
masiado delimitado, propiciando 
que o final da ficción sexa un chis-
co previsíbel e deixe un excesivo 
sabor de novela adolescente.

Illa soidade conta, ademais, con 
outros aspectos pouco perfilados 
dende o punto de vista narrativo, 
como o caderno de bitácora de Soa, 
que ten unha parte un tanto invero-
símil –pois non está pensado, pri-
meiramente, para que Lucía o lea, tal 
e como logo semella no texto–, ou a 
escasa xustificación que se achega 
do feito que a protagonista lembre o 
sucedido dous anos despois de que 

aconteza. Aínda así, a novela cons-
titúese nun esclarecedor berro con-
tra a inxustiza, ese que nos obriga a 
asomarnos ás beiras dese arquipéla-
go desolador que está na rúa e que 
ás veces pretendemos ignorar para 
que non nos fira.

// Montse Pena Presas

A forza da utopía
LiX F. Castro ensaia unha ficción 
ecoloxista no seu O ceo dos afogados

Das palabras do poeta 
rianxeiro Manuel Antonio 
válese Francisco Castro para 

titular a súa última contribución á 
literatura para mozos e mozas, O 
ceo dos afogados, como se vale ta-
mén dos desastres naturais cau-
sados pola especie humana para 
ensarillar o enxeñoso argumento 
da novela, unha ficción ecoloxista 
pouco ensaiada ata o de agora po-
los autores galegos. A obra, finalis-
ta do segundo Premio Fundación 
Caixa Galicia de Literatura Xuvenil, 
eríxese así nunha sorte de utopía 
da natureza, na que os golfiños, 
concentrados en doce puntos di-
ferentes do planeta e emitindo 
constantemente os mesmos sons, 
lideran unha revolución tan silan-
deira coma misteriosa por un mo-
tivo que só entenderán uns poucos 
e que o lectorado irá descubrindo 
paseniñamente.

Alén desta tensión perfecta-
mente fiada, a novela acerta ao 
construírse dende diferentes vo-
ces e visións narrativas –o que se-
mella dotala dunha maior obxecti-
vidade e dun multiperspectivismo 
moi necesario para o tema– e, so-

bre todo, ao colocar no lugar pro-
tagónico a Jonathan. Este mozo de 
quince anos, cun síndrome desco-
ñecido que lle dificulta a comuni-
cación coas persoas e que o dota 
dunha especial capacidade para 
comprender aos animais, é un 
novo Mowgli destinado a axudar 
os delfíns na súa loita. A súa figu-
ra eríxese nun exemplo de respec-
to e comprensión cara ao mundo 
animal e o mundo natural e nun-
ha pacífica arma contra a soberbia 
humana, pois se algo nos ensina 
Castro nestas liñas é que cómpre 
escoitar todos os seres vivos que 
nos arrodean, mais tamén ás per-
soas que se saen do canon prefixa-
do pola sociedade. 

Non obstante, o sentido d’O ceo 
dos afogados vai máis alá, pois a 
súa denuncia non se centra uni-
camente no desleixamento polo 
planeta, senón tamén na insensi-
bilidade que amosan determina-
dos seres nalgunhas situacións, 
no mercantilismo que propugnan 
numerosas empresas e no silencio 
e a confusión que emanan os me-
dios de comunicación ante cues-
tións de interese xeral. O pouso 
que fica desta obra deixa entrever 
que, a forza, digan o que digan, 
segue a estar nos que maxinan e 
pulan pola utopía.

// M. P. P.

Ah! e o seu compañeiro Oh! son 
dous álbums sen texto que se es-
truturan ambos en base a unha 
mesma motivación para o lector: 
as follas despregábeis que dan lu-
gar a novas imaxes nun xogo de 
sorpresas continuas que no caso 
de Ah! faise máis ambicioso e con 
meirande desexo de ser instrumen-
to da formación do lector.

Da autoría do belga Josse Goffin, 
o libro aproveita o deseño para xo-
gar cos equívocos e, así unha zoca 
faise automóbil ao despregar a fo-
lla,  pero o coche leva enriba a Vi-
toria de Samotracia; a pasta de 
dentes faise rabo do can que olla a 
Monna Lisa ou un corazón será un 
cazador de bolboretas que atrapa 
a Venus de Milo. Do mesmo xeito 
que o texto nos libros para nenos 
contribúe á formación literaria do 
lector ou lectora, a ilustración ha-
berá de facelo á súa formación ar-
tística e Ah! é unha moi boa con-
tribución á creación dunha futura 
relación feliz do neno coa arte.

// X. P. D.

Odisea
para voz
Versión ilustrada
do poema de Homero

Na xa longa tradición de facer 
adaptacións das grandes obras da 
literatura canónica dirixida ao lec-
tor máis novo encontramos aquí 
un texto que reproduce algúns epi-
sodios do gran poema épico que 
nos legou Homero. É unha axeita-
da selección que percorre con acer-
to e fortuna a obra desde o seu co-
mezo até o regreso do heroe ao seu 
reino de Ítaca. As ilustracións, ati-
nadas na selección das imaxes e no 
tratamento compositivo, caen nun 
innecesario rexistro cómico para o 
tratamento das personaxes. Pero o 
verdadeiramente importante é o 
valor desta adaptación para ache-
gar aos lectores esta obra, cuxa 
maior eficacia se acadaría se a lec-
tura estivese acompañada dun pai, 
dunha nai, dun mestre ou mes-
tra que tivese lido as vinte e catro 
rapsodias da obra orixinal, porque 
así teríase conseguido ese deside-
rátum didáctico segundo o que o 
mestre haberá de saber do tema 
máis có alumno.

// X. P. D.

A descuberta da realidade 
nas marxes reportaralle á 
protagonista unha nova mirada 
sobre o cotián, alén da certeza de 
que a existencia componse, sobre 
todo, das diferentes caras de gris


